
३११
रीति-ग्रंथकार कवि





आई संग आलिनँ के ननद पठाई नीठि,

सोहत सोहाई सीस ईड़री सुपट की।

कहै पदमाकर गँभीर जमुना के तीर,

लागी घट भरन नवेली नेह अटकी॥

ताही समय मोहन जो बाँसुरी बजाई, तामें

मधुर मलार गाई ओर बंसीवट की।

तान लागे लटकी, रही न सुधि घूँघट की,

घर की, न घाट की, न बाट की, न घट की॥










गोकुल के, कुल के, गली के गोप गाँवन के

जौ लगि कछु को कछू भारत भनै नहीं।

कहै पदमाकर परोस पिछवारन के

द्वारन के दौरे गुन औगुन गनै नहीं॥

तौ लौं चलि चातुर सहेली! याही कोद कहूँ 

नीके कै निहारैं ताहि, भरत मनै नहीं। 

हौं तो स्यामरंग मैं चोराइ चित चोराचोरी॥

बोरत तो बोरयो, पै निचोरत बनै नहीं॥ 











आरस सों आरत, सँभारत ने सीस-पट,

गजब गुजारति गरीबन की धार पर। 

कहै पदमाकर सुरा सों सरसार तैसे,

बिथुरि बिराजै बार हीरन के हार पर॥

छाजत छबीले छिति छहरि छरा के छोर,

भोर उठि आई केलि-मंदिर के द्वार पर। 

एक पग भीतर औ एक देहरी पै धरे,

एक कर कज, एक कर है किवार पर॥ 

